
Här Claude Wiseler 
Präsident vun der Chamber 

Lëtzebuerg, den 1. September 2026 

Här Präsident, 

sou wéi den Artikel 80 vum Chambersreglement et virgesäit, bieden ech Iech, dës parlamentaresch Fro 
un d’Madamm Justizministesch weiderzeleeden. 

D'Réinsertioun soll eng zentral Aufgab vum Prisong sinn. Nieft der Virbereedung op d'Entloossung an der 
sozialer Begleedung spillt dobäi och d'Aarbecht eng wichteg Roll. Eng Beschäftegung am Prisong kann 
dozou bäidroen, den Detenuen eng strukturéiert Alldagsroutine, berufflech Erfarung a Kompetenzen ze 
vermëttelen, déi hinnen de Wee zeréck an d'Aarbechtswelt erliichtere kënnen.  

Fir kënnen anzeschätzen, ob dësen Deel vun der Réinsertioun an der Praxis zougänglech genuch ass, ass 
et wichteg ze wëssen, wéi vill Aarbechtsplaze fir Detenuen an de Prisongen iwwerhaapt disponibel sinn, 
a wéi wäit dës Plazen och effektiv besat ginn. Déi aktuell publizéiert Donnéeë weisen zwar, wéi vill 
Detenuen schaffen, mee net kloer, wéi grouss déi gesamt Offer un Aarbechtsplazen ass.  

An deem Kontext géing ech der Madamm Ministesch follgend Froe stellen: 

 Wéi vill Aarbechtsplaze fir Detenuen existéieren aktuell am CPL, CPU an CPG, a wéi verdeele si 
sech op déi verschidde Beräicher an Atelieren?  

 Wéi vill Detenue waarden aktuell op eng Aarbechtsplaz, opgedeelt no Prisong? Wéi laang ass déi 
duerchschnëttlech Waardezäit?  

 Aus wéi enge Grënn ginn disponibel Aarbechtsplazen eventuell net besat?  
 Wéi evaluéiert d'Regierung de Bäitrag vun der Aarbecht am Prisong zur Réinsertioun, a wéi eng 

Moossname si virgesinn, fir d'Offer u qualifizéierender a beruffsorientéierter Aarbecht weider 
auszebauen? 

Mat déiwem Respekt 

Liz Braz 

Deputéiert 

N°4700 
Entrée le 02.09.2026 

Chambre des Députés
Déclarée recevable  

Président de la Chambre des Députés 
(s.) Claude Wiseler  

Luxembourg, le 02.09.2026 
Chambre des Députés




